
Karlistaldiak Bidasoatik iparraldera 

Foruen aldeko gerrek Ipar Euskal Herrian izan zuten eragina islatzen du Donostian zabaldu duten erakusketak 

Xabier Martin - Donostia 

Europa Euskal Herriari begira jarri zeneko kronika da Mugako nire lagunei erakusketa. Karlistaldiak islatzen dituen lana, euskal herritarrak foruen alde armetan altxatu zireneko garaia agertzen duena, baina orain arte landu gabe zegoen ikuspuntu berri batetik: Ipar Herrian izan zuen eragina ikertuz. 

Donostiako Koldo Mitxelena kulturunean zabaldu dute Zumalakarregi museoaren eta Baionako Euskal Museoaren arteko lankidetzak sortutako erakusketa asmo handikoa. Bidasoatik iparraldera -ustez gerraren maindireak estali ez zuen eremua-, karlisten eta liberalen arteko gatazka armatuek ukan zuten eragina aztertzen du erakusketak material aberatsaren bidez, tartean margolanak, erretratuak, eskuizkribuak, gerrarekin lotutako gauzak eta bestelako agiriak, horietako batzuk ezezagunak edo galdutzat ematen zirenak. 

«Karlistaldiak gatazka ideologiko konplexu baten isla izan ziren, eta tentsio horiek Espainiako erreinuaren lurraldea gainditu eta nazioarte izaera izan zuten. Erakusketa honetan karlistaldiek Ipar Euskal Herrian izan zuten babesa aztertzen da batez ere», azaldu zuen atzo Imanol Agote Gipuzkoako Foru Aldundiko Kultura zuzendariak. Lapurdi, Zuberoa eta Nafarroa Behera «espainiar liberalen espioitza gune bihurtu ziren, eta gerraren inguruko informazioa lortzeko toki pribilegiatuak, Pio Barojak Abiranetaren abenturetan islatu zuen moduan». 

Bidasoako ibaitik iparraldera bizi diren 27 familia eta hainbat erakundek materiala utzi dute erakusketa osatzeko, tartean ustez Zumalakarrik erabili zuen katalosa deigarria eta Pour Don Carlos film mutu baliotsua. 

Euskal Herriko familia horien eta beste askoren artean oraindik ongi gordeta dago karlistaldiek utzitako emozio karga. «Erromantizismoa eta idealismoak utzitako ohitura aurki daiteke familia askotan», Oliver Ribeton Baionako Euskal Museoko zuzendariaren ustez. Ez alferrik, Karmele Barandiaran Zumalakarregi Museoko zuzendariak dioenez, «XIX. mendea berezia da, eta gaur egungo gure gizartea ezagutzeko garrantzitsua». Orain dela ia bi urte hasi ziren ikertzen erakunde biak elkarlanean, eta ahalegin horren fruitua da Donostian jarritako erakusketa. Hura behar bezala osatuko bazen, artxibo pribatuen ekarpena ezinbestekoa zen, eta, horregatik, haien jabeei eskerrak eman zizkieten arduradun biek. 

SANTA KRUTZ APAIZAREN ESKUTITZA. Baionako Euskal Museoan aurkitutako objektu batek abiarazi zuen Mugako nire lagunei izeneko erakusketa, Ribetonek azaldutakoaren arabera. «Santa Krutz apaizak Baionako karlisten batzordeko buruari igorritako eskutitz bat aurkitu genuen museoan, eta erakusketaren hazia bihurtu zen agiri hori». «Mugako nire lagunei», idatzi zuen apaiz gerrillariak eskutitz horretan agur gisa. «Mugako lagun horiek, ordea, alde bietakoak ziren, gerran parte hartu zuten guztien babeslekua izan baitzen Baiona». 

Lapurdiko hiriburuan bi tradizioak elkarrekin bizi ziren, karlisten aldekoa eta liberalen aldekoa. Familia askok batzuen edo besteen alde egin zuten lehen karlistaldian, 1833tik aurrera. «Muga gurutzatzeko sare bat eraiki zuen Baionako hotel ezagun baten jabeak kasurako, eta, besteak beste, Beirako printzesari, Don Karlosen emazteari, muga pasatzen lagundu zion». Aitzitik, bestelako kontrabandistak ere baziren, «negozioaren usainera gerturatu zirenak». Armak eta gerrarako bestelako gai asko saltzen ziren, «eta, beraz, interesa ez zen beti erromantikoa edo idealista». 

Frantziako Gobernua Isabel II.aren alde zegoen Lehen Karlistaldian, eta Ipar Euskal Herrian ez zen erraza euskal foruen alde altxatu zirenentzat ezer erostea, Jean Isidore Harizpe jeneral baigorriarrak, Napoleonen Armadako heroiak, zorrotz egiten baitzuen kontrol lana. Lehen eskuko infor- mazioa zuen Parisek Baionako egiturari esker, Madrilek lortzen zuena baino hobea, eta horren adierazle da Baionako prentsa gerraren inguruko informazioa eskuratzeko zentroa bilakatu izana. 

Bigarren Karlistaldian gauzak aldatu egin ziren. Frantziako inperioa Errusian suntsitu zuten, eta, ondorioz, monarkiara itzultzeko ildoa zabaltzen hasi zen Parisko diputatuen artean. Hala, 1872tik aurrera, Frantziako Gobernuak karlistei lagundu zien. «Baionako karlisten batzordea sortu zen, eta botere garrantzitsua izan zuen, Europako laguntza guztia koordinatu baitzuen». Batzorde horren bidez arma ugari pasatu ziren Bidasoatik hegoaldera karlisten armada hornitzeko xedez. 

Testuinguru horretan kokatzen da Pierre Benoitek idatzitako Pour Don Carlos eleberria, Ribetonen arabera, «karlismoa ikuspuntu erromantikotik azaltzen duen lana». 

MUñAGORRIREN BERTSOAK ETA XAHO. Koldo Mitxelena kulturguneko Ganbara aretoa lau sailetan banatu dute karlistaldietako irudiekin apaindutako oihalen bidez. Sartu bezain laster gerra bien testuingurua kokatzen duten margo, potreta eta beste agiri batzuk ikus daitezke. Lehen Karlistaldian liberalen alde aritu ziren Frantziako eta Ingalaterrako soldaduei erreparatzen dien materiala da batez ere. 

Bigarren sailean, Jean Isidore Harizpe jeneralaren erretratua dago. Gainera, Baiona «Europa osoko ikusmira bihurtu zen gerrari buruzko informazio jasotzeko», eta hiriko egunkariak oso garrantzitsu bihurtu ziren, Mikel Alberdi erakusketako dokumentazioarduradunaren arabera. Prentsa horri erreparatzen dion materiala ere bada sail horretan, baita Bakea eta Foruak ekimenaren ingurukoak. «Bakea eta Foruak Baionan sortu zuten Euskal Herriko jauntxo batzuek», geroago Bergarako Besarkadaren oinarriak jarriko zituena. Benito Lertxundik abesten dituen Muñagorriren bertsoak ere irakur daitezke XIX. mendeko izkribu batean. 

Hurrengo sailean Baionako karlisten batzordearen hainbat agiri ikus daitezke, esaterako. «Beste bitrina batean Xahoren figura dago», dio Alberdik. Josepe Agosti Xaho atharraztarrak Voyage en Navarre idatzi zuen, eta Ipar Euskal Herritik karlistaldien beste ikuspegi bat eskaini zuen. «Ez zela Espainiako tronuaren aldeko gerra zihoen, euskaldunak espainiarren kontrako gatazka baizik». Xaho bera errepublikazale bazen ere, euskaldunen aldeko irakurketa egin zuen, eta gero euskal gizartean arrakasta handia lortu zuen ikuspegi horrek. 

Azken sailean gerrarekin lotutako hainbat gauza daude bitrinetan. «Gerrateetako imajinarioa da, prentsan izan zuen isla, liburuak, familiek gordetako piezak...». Zumalakarregiren grabatuak, Santa Krutz apaizarenak eta Karlos VII.arenak ere topa daitezke, «baita Zumalakarregiren katalosa izan omen zena ere». Azken sail horretan paratu dute ikusgai pantaila batean Pour Don Carlos film mutua. Horrez gain, karlistek Gurutze Gorriaren zereginak bete zuen La Caridad antolakuntza bultzatu zuten Pauen, eta haren inguruko dokumentazioa ere aurki daiteke erakusketaren azken zati horretan. 

Euskaraz, gaztelaniaz eta frantsesez idatzitako katalogoarekin lagundu dute erakusketa. Alexandre Fernandez, Jean-Paul Jourdan, Jean-Claude Drouin, Nathalie Rillot eta Vincent Garmendia Bordeleko Unibertsitateko irakasleek egindako ikerketa lanez osatuta dago liburua. Erakusketan aurkezten diren bildumen inbentarioa, eskuizkribu ezezagunen itzulpenak dituen CD-ROM bat eta gaikako bibliografia ditu katalogoak. 

Azaroaren 4a arte izango da zabalik Donostiako erakusketa, audio gidarekin (hiru hizkuntzetan), eta bisitaldi gidatuak ere eskainiko dira. Abenduarekin batera Baionan zabalduko dute egunotan Koldo Mitxelenan ikusgai den erakusketa, Mugako nire lagunei. 

Material aberatsa elkartu dute erakusketan, tartean Zumalakarregik erabili omen zuen katalosa 

 Erakusketa: 'Mugako nire lagunei'. Lekua: Koldo Mitxelena kulturunean, (Donostia). Noiz arte: Azaroaren 4a arte. 

 'Pour Don Carlos', galdutzat ematen zuten film mutua 

Pierre Benoit (1886-1962) karlistaldiak amaituta zeudela jaio zen, eta helduaroan aztertu zuen gaia, Pour Don Carlos izeneko eleberrian. Gerraren ikuspegi erromantikoa eman zuen, eta lanak bere oihartzuna izan zuen. 

Zinemaren hastapenetan eleberri horren egokitzapena egitea otu zitzaion Jeanne Roquesi (1889-1957), Musidora gisa ezagutu zen emakumeari. Musidorak zuzendaritza lanak eta aktorearenak hartu zituen bere gain, eta Pour Don Carlos film mutua egitea lortu zuen. 1920. urtea zen, eta, hortaz, zinemagintzaren hastapenetako dokumentu bitxia izan zen. Hori baino gehiago ere bai. Izan ere, karlistaldietan borrokatu ziren soldaduak agertzen dira filmean. Pelikula Mugako nire lagunei erakusketan ikus daiteke, telebista pantaila batean. 

